
ТАҚРИЗИ
муассисаи пешбар ба диссертатсияи Мирзозода Парвон Зайналобудин 
дар мавзуи «Масъалаҳои ҳуқуқии танзими сифати мол, кор ва хизмат дар 

қонунгузории Ҷумҳурии Тоҷикистон: таҳқиқоти сивилистӣ», барои 
дарёфти дараҷаи илмии доктори илмҳои ҳуқуқшиносӣ аз рӯйи ихтисоси 

12.00.03 - Ҳуқуқи гражданӣ; ҳуқуқи соҳибкорӣ; ҳуқуқи оилавӣ; ҳуқуқи 
байналмилалии хусусӣ (илмҳои ҳуқуқшиносӣ) пешниҳод шудааст

Мутобиқати муҳтавои диссертатсия ба ихтисос ё соҳаи илми 

эълоншуда. Диссертатсияи номбаршуда маҳсули такмили танзими 
ҳуқуқи гражданӣ буда, дар он манфиатҳои қонунии инсон, ҷомеа ва 
давлат дар истеҳсол ва ба муомилот баровардани молҳо (иҷрои кор, 
хизматрасонӣ) мавриди омӯзиш ва хулосабарорӣ гардидааст. Мувофиқи 
қисми 1 моддаи 1 Кодекси граждании Ҷумҳурии Тоҷикистон (минбаъд - 

КГ ҶТ), қонунгузории гражданӣ муносибатҳои молумулкӣ ва шахсии 
ғайримолумлкиеро, ки ба баробарӣ, мухторияти ирода ва мустақилияти 
молумулкии иштирокдоронашон асос ёфтаанд, танзим менамояд. 

Танзими сифати мол, кор ва хизмат мавзуи танзими кодекси гражданӣ 
мебошад, чунки асоси онро муносибатҳои молумулкӣ ифода мекунанд, ки 
тавассути шартномаҳои ҳуқуқи гражданӣ танзим мешаванд. Дар 
Шиносномаи ихтисоси зикршуда, ки бо Қарори Раёсати Комиссияи олии 
аттестатсионии назди Президенти Ҷумҳурии Тоҷикистон аз 27 - уми 
апрели соли 2017, таҳти № 1/4 тасдиқ шудааст, муҳтавои он шарҳ дода 

шудааст. Аз он бармеояд, ки муҳтавои ихтисоси 12.00.03 - Ҳуқуқи 

гражданӣ; ҳуқуқи соҳибкорӣ; ҳуқуқи оилавӣ; ҳуқуқи байналмилалии 
хусусиро таҳқиқоти меъёрҳои ҳуқуқие мебошанд, ки муносибатҳои 
молумулкӣ ва шахсии ғайримолумулкии ба баробарӣ, мухторияти ирода 
ва мустақилияти молумулкии иштирокдоронашон асос ёфтаро танзим 
менамоянд. Бинобар ин, диссертатсия мазкур таҳқиқоти илмии 

анҷомёфтае мебошад, ки аз ҷониби унвонҷӯй мустақилона ва пурра 
таҳқиқ гардида, ба яке аз масъалаҳои мубрами илми ҳуқуқи гражданӣ 
танзими сифати мол, кор ва хизмат дар қонунгузории Ҷумҳурии 
Тоҷикистон бахшида шуда, муҳтавои он пурра ба шиносномаи ихтисоси 
эълоншуда мутобиқ мебошад.

Саҳми илмии довталаб дар ҳалли масъалаи илмӣ ё коркарди 
проблемаи илмӣ бо арзёбии аҳаммияти он. Баъди ба дастовардани 
истиқлолияти давлатӣ ва иштироки Ҷумҳурии Тоҷикистон дар Созмони 
умумиҷаҳонии савдо масъалаҳои нав, ба монанди демонопозацияи 
идоракунии сифати мол, иҷрои кор ва хизматрасонӣ тавассути ҷалби 
бештари бахши хусусӣ дар хизматрасониҳои гуногуни баҳодиҳии 

мутобиқат, сертификатсия ва аудити хусусии сифат, мутобиқгардонии 
қонунгузории ҷумҳурӣ ба талаботҳои Созмони умумиҷаҳонии савдо, 
азбайн бурдани монеаҳои техникӣ дар савдо, истеҳсоли молҳо, бастани 
шартномаҳои музднок дар хизматрасониҳои баҳодиҳии мутобиқат ва 
ғайра ба вуҷуд омад. Бинобар ин, мавзуи таҳқиқоти диссертатсионии 
унвонҷӯ мубрам ва рӯзмара ба ҳисоб меравад. Нахустин асари илмие 
мебошад, ки ҳастии ҳуқуқии Тоҷикистонро ифода намуда, натиҷаҳои 
илмии ҳосилшуда дар ин шароит татбиқшаванда мебошад. Барои такмили 

танзими ҳуқуқи граждании сифати мол, кор ва хизмат метавонад саҳми 
назаррас гузорад. Чунончӣ:

1. Нишондиҳандаҳои экологӣ - сатҳи таъсироти зарароварро ба 
муҳити зист тавсиф мекунад, ки дар вақти истифодаи (истеъмоли) маҳсулот 
ба вуҷуд меояд. Табиист, ки моли хушсифат ба талаботҳои экологӣ 
мутобиқ мебошад. Мувофиқи боби 8 (м. 44-54) Қонуни ҶТ «Дар бораи 

ҳифзи муҳити зист» аз 2-юми августи соли 2011, таҳти №760 риояи 
талаботҳои ҳатмии экологӣ барои пешгирии таъсири номатлуби 
фаъолияти истеҳсолӣ-тиҷоратӣ ба муҳити зист, ташкилу истифодаи 
оқилонаи захираҳои табиӣ ва таъмини амнияти экологӣ равона шудааст. 
Бинобар ин, риояи талаботҳои мазкур барои расидан ба натиҷаҳои 
судманди фаъолияти субъектони ҳуқуқи гражданӣ мусоидат мекунад, 
ифодакунандаи сатҳи баланди муносибат ба муҳити зист ва масъулияти 

иҷтимоӣ мебошад. Оид ба ҷорӣ намудани талаботҳои нави экологӣ 
субъектони фаъолияти соҳибкорӣ бояд ба стандартҳои 180, силсилаи 14000 

диққати махсус диҳанд (саҳ. 39 дис.).;
2. Бешубҳа, сифати мол, кору хизмат мутобиқи муқаррароти 

қонунгузорӣ аҳаммияти ҳуқуқӣ дорад, ки аз ҳуқуқи субъективии гражданӣ 
ба сифати мол манша мегирад. Таъмини воқеии ин ҳуқуқи гражданӣ дар 
шароити имрӯза на танҳо ухдадории давлат, балки воситаи муҳимми 
пешгирии ҳуқуқвайронкунӣ мебошад (саҳ. 54 дис.).;

3. Харидор наметавонад ҳуқуқҳои худро ҷиҳати ухдадориҳои 

кафолатнок амалӣ гардонад, агар нуқсонҳои пайдогардида дар натиҷаи аз 
ҷониби ӯ вайрон гардидани қоидаи истифодаи ашё ё нигоҳдории ашё ба 
вуҷуд омада бошад. Агар нуқсон камаҳаммият бошад ва онро аз ҳисоби 
харидор бартараф кардан имконпазир бошад, пас масъала оид ба 
қатъшавии ухдадории кафолатнок бозрасӣ намешавад. Қонунгузорӣ дар 
нисбати харидор гум шудани ҳуқуқи кафолатро дар робита бо нуқсонҳое, 
ки бо гуноҳи ӯ пайдо шудааст, пешбинӣ мекунад, ба нуқсонҳое, ки бо дигар 
сабабҳо пайдо шудааст, ин андеша дахл надорад. Мутаносибан, ухдадории 
кафолатӣ дар қисми нуқсонҳои охирин бояд иҷро карда шавад (саҳ.107 

дис.);
4. Агар дар ҷараёни ба муомилот ворид намудани мол, 

маҳсулотсупоранда муайян намояд, ки он ба дастури техникӣ мутобиқ 
намебошад, пас ҷавобгар маҳсулотсупоранда аст, на дигар шахс 
(миёнарав). Таҳлили амалияи судҳо дар мавриди баррасии чунин 
парвандаҳо нишон медиҳад, ки гуноҳи маҳсулотсупоранда дар иҷро 

накардани назорати пешакии дохилӣ мебошад. Ин андеша аз нигоҳи 

манфиатҳои харидор дуруст аст, аммо ҳуқуқи маҳсулотсупоранда оид ба 
муомилот баровардани моли худ маҳдуд карда мешавад. Ҳангоми қабули 

маҳсулот аз истеҳсолкунанда он эъломия ва ё сертификатсияро ба роҳбарӣ 
мегиранд, лекин ӯ ҳар як маҳсулотро оид ба мутобиқатии он ба дастурҳои 
техникӣ санҷида наметавонад. Дар ин ҳолат ба ҷавобгарии молу мулкӣ 

ҷалб намудани молистеҳсолкунанда ҳамчун ҳамҷавобгар дурустар 
мебошад(саҳ. 133 дис.).;

5. Мақомоти давлатии бамеъёрдарории техникӣ Агентии «Тоҷик- 
стандарт» мебошад. Тибқи банди 5-и Низомномааш, «Тоҷикстандарт» 
дорои ваколатҳои муҳим мебошад. Аз таҳлили ваколатҳояш бармеояд, ки 
салоҳияти аккредитатсия - расмиёти аз ҷониби мақоми давлатӣ расман 
эътироф шудани салоҳиятнокии шахсони ҳуқуқӣ дар хизматрасонии 
аудити сифат ва баҳодиҳии мутобиқат дар шакли сертификати мувофиқат 
аз Агентии «Тоҷикстандарт» гирифта шуд ва ба мақоми миллӣ оид ба 
акредитатсия МД «Маркази миллӣ оид ба аккредитатсия» дода шуд. Дар 
ин ислоҳот яке аз принсипҳои умумӣ эътирофшудаи баҳодиҳии мутобиқат 

оид ба номумкин будани муттаҳидкунии ваколатҳои аккредитатсия ва 
сертификатсия дар як мақомот риоя карда шуд. Ҳамзамон риояи ҳатмии 
принсипи дигар оид ба номумкин будани муттаҳидкунии функсияҳои 
назорати давлатӣ ва сертификатсия дар як мақомоти давлатӣ то ҳол ҳалли 

худро пайдо накардааст. Агентии «Тоҷикстандарт» мувофиқи банди 1-и 
Низомномааш мақоми марказии ҳокимияти иҷроия буда, сиёсати 
давлатиро дар соҳаи стандартонӣ, метрология, сертификатсия, таъмин 
намудани назорати давлатӣ оид ба ҷорӣ ва риоя намудани талаботи 
стандартҳо ва дастурҳои техникии сифати ашёи хом, маҳсулот, таъмини 

ченаки ягона ва қоидаи савдо дар корхонаҳо, ташкилотҳо, дар соҳаи савдо, 
кишоварзӣ ва дигар ташкилотҳои ҶТ, новобаста аз шакли ташкили- 
ҳуқуқӣ ва шакли моликият, амалӣ менамояд. Вале тибқи банди 5 

Низомномааш, ин ташкилоти манфиати омма метавонад ба баҳодиҳии 

мутобиқат дар шакли додани сертификати мутобиқат, додани аломатҳои 

мувофиқат, додани шаҳодатнома оид ба омодагии корхона ба истеҳсоли 
маҳсулоти дахлдор ва дигар хизматрасониҳои музднок машғул шавад (саҳ. 
214 дис.).;

6. Ҳоло дар Тоҷикистон суғуртаи ҷавобгарӣ барои сифати мол, кор ё 
хизмат паҳн нагардидааст. Дар ҳолате ки, агар суғуртакунанда (метавонад 
ба сифати он истеҳсолкунанда, фурӯшанда, иҷрокунанда баромад кунад) 
шартномаи суғурта дошта бошад, ҷавобгарӣ барои сифати мол, кор ё 
хизмат, ҳама масъалаҳои бо ин гуна иддаоҳо алоқамандро ширкати 
сугурта ҳал мекунад. Моҳияти ин суғуртакунӣ ба суғуртакунии бехатарӣ 
барои шахси сеюм (воқеӣ ва ҳуқуқӣ) дар вақти истеъмоли мол аз ҷониби 

онҳо, натиҷаи кор (хизмат)-ро ифода менамояд. Он имкон медиҳад, ки 
суғуртакунандаро аз хароҷотҳои моддӣ ҳимоя кунад, ин раванд ба 
ухдадории ӯ тибқи қонунгузории ҶТ ҷуброн намудани зарари ба ҳаёт, 
саломатӣ ё молу мулки шаҳрванд, ё ки молу мулки шахси ҳуқуқӣ дар 
натиҷаи камбудиҳои сохторӣ, ретсептурӣ ва дигар камбудиҳои мол, кор ё 
хизмат расонида шудааст, алоқаманд мебошад (саҳ. 300 дис.).

Дар умум метавон хулосабарорӣ намуд, ки унвонҷӯй масъалаҳои 
гузошташударо оид ба танзими ҳуқуқи граждании сифати мол, 
хизматрасонӣ ва иҷрои корро объективона, бо риояи одоби илмӣ таҳлил 
намуда, нуқтаҳои илмиеро пешниҳод намудааст, ки барои илми ҳуқуқи 

гражданӣ, ҳамкориҳои байни давлат ва бахши хусусӣ оид ба баҳодиҳии 
мутобиқат, такмили сертификатсия, аудити сифати мол, иҷрои кор ва 
хизмат аҳаммияти назариявӣ ва амалӣ дорад.

Натиҷаҳои мушаххаси илмӣ (бо нишон додани навгонӣ, аҳамияти 
илмӣ ва амалии онҳо), ки барои он ба довталаб додани дараҷаи илмии 
дархостшаванда мумкин аст.

Таҳқиқоти диссертатсионӣ нахустин таҳқиқоти пурра оид ба танзими 
ҳуқуқи граждании сифати мол, иҷрои кор ва хизмат буда, дар он модели 
нави хизматрасониҳои муздноки баҳодиҳии мутобиқат, таносуби санадҳои 
танзими техникӣ ва шартномаи ҳуқуқи гражданӣ, механизми иловагии 

ҳифзи ҳуқуқи истеъмолкунандагон дар ҳолати расонидани зарар аз фурӯши 
молҳои бесифат баён гардидааст.

Нуқтаҳои илмии пешниҳодшуда навгонӣ дошта, аз таҳлили 
қонунгузорӣ ва амалияи ҳуқуқтатбиқкунӣ ба вуҷуд омада, барои расидан 
ба амали намудани ҳадафҳои миллии рушди Тоҷикистон мусоидат 
мекунад.

Аҳамияти назариявӣ ва амалии диссертатсияи Мирзозода Парвон 
Зайналобудин дар он ифода мегардад, ки хулосаҳо ва пешниҳодҳои дар 
натиҷаи таҳқиқоти мазкур ҳосилшуда барои такмили механизми танзими 
ҳуқуқи гражданӣ дар ин соҳа замина мегузорад.

Бо мақсади исботи гуфтаҳои қаблӣ метавон ба чанде аз натиҷаҳои 
илмии диссертатсия ишора намуд, ки дар асоси он довталаб арзандаи 
дараҷаи илмии дархостшаванда мебошад:

1. Мол, кор ва хизмат объектҳои шинохтаи ҳуқуқи гражданӣ 
мебошанд. Онҳо аломатҳои хос доранд, вале реҷаи ҳуқуқии муомилоти 
онҳо гуногун аст. Ҳамзамон ин объектҳо бояд тибқи қонунгузорӣ дорои 
маҷмуи хусусиятҳои истеҳсолӣ ва истеъмолӣ (коршоямӣ, камхарҷӣ, 
экологӣ, бехатарӣ, тарҳи бадеию конструкторӣ ва ғайра) бошанд. Чунин 
ҳолат бархурди манфиатҳо намебошад, чунки дар таҳия ва риояи 
талаботҳои сифатии мол, кор ва хизмат ҳамаи субъектҳои манфиатдори 
ҳуқуқи гражданӣ иштирок менамоянд. Ислоҳоте, ки дар Тоҷикистон оид 

ба стандартонӣ, ҷорӣ намудани хизматҳои гуногуни баҳодиҳии мутобиқат, 
аудити сифат ва ғайра амалӣ шуда истодааст, аз як ҷиҳат талаботро оид ба 
истеҳсол ва муомилоти объектҳои ҳуқуқи гражданиро инкишоф медиҳад, 
аз ҷиҳати дигар бо бартараф намудани монеаҳо дар савдо ва танзими 
техникӣ, риояи ҳуқуқҳои граждании соҳибкорро таъмин менамояд.

2. Сифат дар фаъолияти иқтисодӣ - ин маҷмуи талаботҳои ҳатмии 
истеҳсолӣ (коршоямӣ, камхарҷӣ ва ғайра) ва истеъмолии (бехатарӣ, 
эстетикӣ ва ғайра) объектҳои ҳуқуқи гражданӣ буда, тибқи 
хизматрасониҳои баҳодиҳии мутобиқат муқаррар карда мешаванд. 

Талаботҳои мазкур на танҳо дар СД ё низоми идоракунии хусусии сифат, 

балки дар шартномаҳои ҳуқуқи гражданӣ низ пешбинӣ карда мешаванд. 
Дар мавриди охирон, сифат яке аз шартҳои муҳимми шартнома буда, 

талаботҳо нисбат ба он метавонад аз талаботҳои ҷойдошта баландтар ва 
хусусияти инфиродӣ дошта бошад. Бинобар ин, агар СД, стандартҳои 
соҳавӣ ё шахси ҳуқуқии мушаххас ҳадди камтари талаботҳоро ба сифати 
объектҳои ҳуқуқи гражданӣ пешбинӣ намоянд, ҳадди баландтари онро 
тарафҳо метавонанд дар шартнома озодона муқаррар намоянд. Албатта 
чунин ҳолат аз ташаббуси субъекти ҳуқуқи граждани он вобастагӣ дорад. 
Дар фаъолияти иқтисодии инкишофнаёфта имконияти шартномаҳои 
ҳуқуқи гражданӣ пурра амалӣ карда намешаванд. Бинобар ин, муаллиф 
дар он андеша мебошад, ки дар баробари санадҳои танзими техникӣ 

шартномаи хизматрасонии муздноки баҳодиҳии мутобиқат нақши 
мустақили танзими инфиродӣ дорад.

3. Агар танзими давлатии нархҳои мол, кору хизмат, маблағгузории 
буҷетӣ ё аз дигар манбаъҳоро тақозо намояд, танзими шартномавии он 
ба чунин хароҷотҳо ниёз надорад. Дар ин ҳолат муҳим он аст, ки нархи 
объекти муомилоти гражданӣ асосҳои иқтисодӣ ва ҳуқуқӣ дошта бошад. 
Агар соҳибкор нархи гузоштаи худро асоснок карда натавонад, он гоҳ 
эҳтимолияти он ба вуҷуд меояд, ки субъекти мазкур аз ҳуқуқи граждании 
худ ба нархгузорӣ суиистифода мекунад, аз ҳадди муқаррарнамудаи м. 

10 КГ ҶТ мегузарад ва худро бо амали беинсофонааш дар ҳолати 
ногувор мегузорад. Ба андешаи муаллиф нархи шартномавии мол 
ифодаи пулии сифати он аст. Яъне нархи шартномавӣ аз сифати мол ва 
талабот ба он вобастагӣ дорад. Вале давлат ва харидорон наметавонанд 
аз нархгузорӣ, ба хусус дар нисбати молҳои ниёзи мардум бетараф 
бошанд.

Бояд қайд намуд, ки дар баробари муваффақиятҳои ишорашуда, дар 
диссертатсия масъалаҳое вуҷуд доранд, ки баҳснок мебошанд. Чунончӣ:

1. Ба андешаи муаллиф танзими давлатии нархҳои мол, кору хизмат 
маблағгузории буҷетӣ ё аз дигар манбаъҳоро тақозо намояд, танзими 

шартномавии он ба чунин хароҷотҳо ниёз надорад. Дар ин ҳолат муҳим 

он аст, ки нархи объекти муомилоти гражданӣ асосҳои иқтисодӣ ва 

ҳуқуқӣ дошта бошад. Агар соҳибкор нархи гузоштаи худро асоснок 
карда натавонад, он гоҳ эҳтимолияти он ба вуҷуд меояд, ки субъекти 
мазкур аз ҳуқуқи граждании худ ба нархгузорӣ суиистифода мекунад, аз 
ҳадди муқаррарнамудаи м. 10 КГ ҶТ мегузарад ва худро бо амали 

беинсофонааш дар ҳолати ногувор мегузорад (саҳ. 49 - 50 дис.). Дар ин 
маврид таваккалии савдо чӣ мешавад?

2. Ба андешаи муаллиф объектҳои озоди баҳодиҳии мутобиқат ҳама 
гуна объектҳои ҳуқуқи граждание мебошанд, ки сертификатсия ва ё 
декларатсияи ҳатмии мутобиқати онҳоро дастурҳои техникӣ ё дигар 
санадҳои меъёрии техникӣ дар соҳаи бамеъёрдарории техникӣ муқаррар 

накарда бошанд. Агар номгӯи объектҳои сертификатсияи ҳатмӣ кушода 
бошад, оё ин ақида амалишаванда мебошад?

3. Аз ҷониби муаллиф дуруст қайд шудааст, ки шартномаи суғуртаи 
ҷавобгарӣ барои сифат дар фаъолияти касбӣ баста мешавад. Бинобар ин, 
дар қонунгузорӣ ҷорӣ намудани суғуртакунии ҳатмии таваккали 

ҷавобгарии фурӯшандаро (истеҳсолкунанда, пудратчӣ, иҷрокунанда), ки 
дорои хатари баланди расонидани зарар мебошад, барои зарари ба 
шахсони сеюм бо камбудии мол, кор ё хизмат расонидашуда зарур 
мебошад. Оё дар ин маврид аз ҳисоби хароҷоти иловагии фурӯшанда 
нархи молҳо баланд намешавад? Чунин ҳолат ба дастрасии бозори молӣ 

монеа намегардад?
Ҳамзамон саволҳои гузошташуда маънои камбудиҳои ҷиддӣ доштани 

диссертатсияро надорад. Саволу ҷавоб ҳангоми ҳимояи диссертатсия 
амалӣ зарур мебошад, зеро ки илм бебаҳс вуҷуд дошта наметавонад.

Автореферат ба муҳтавои диссертатсия мувофиқат дорад. Дар 

автореферат натиҷаҳои асосии таҳқиқот, алалхусус мазмуни мухтасари 
таҳлили кофии бобҳо ва зербобҳои диссертатсия дарҷ ёфтаанд.

Мутобиқати тахассуси илмии довталаб ба дараҷаи илмӣ. 
Диссертатсияи Мирзозода П. 3. ба талаботи бандҳои 31, 33, 34 ва 35 
Тартиби додани дараҷаҳои илмӣ, ки бо Қарори Ҳукумати Ҷумҳурии 

Тоҷикистон аз 30 - юми июни соли 2021, таҳти № 267 тасдиқ шудааст, 
мутобиқат дорад. Диссертатсия аз ҷониби муаллиф мустақилона эҷодшуда, 
дорои мазмун ва мантиқи ягонаи дохилӣ мебошад. Сатҳи навгонии 
диссертатсия, нуқтаҳои илмӣ, пешниҳодҳо, ки ба ҳимоя ирсол шудаанд, 
мақолаҳои илмӣ ва маърузаҳо дар конференсияҳои илмӣ - амалӣ саҳми 
шахсии муаллифро инъикос менамояд. Инчунин, тарзи навишт, 

масъалагузорӣ ва услуби таҳқиқоти илмӣ саҳми шахсии муаллифи 
диссертатсияро нишон медиҳад.

Ҳамин тавр, чунин хулоса намудан мумкин аст: диссертатсияи 
Мирзозода Парвон Зайналобудин дар мавзуи «Масъалаҳои ҳуқуқии 
танзими сифати мол, кор ва хизмат дар қонунгузории Ҷумҳурии 
Тоҷикистон: таҳқиқоти сивилистӣ», барои дарёфти дараҷаи илмии 
доктори илмҳои ҳуқуқшиносӣ аз рӯйи ихтисоси 12.00.03 - Ҳуқуқи 
гражданӣ; ҳуқуқи соҳибкорӣ; ҳуқуқи оилавӣ; ҳуқуқи байналмилалии 
хусусӣ ба талаботҳои муқарраргардида ҷавобгӯй буда, муаллифи он 
сазовори дараҷаи илмии доктори илмҳои ҳуқуқшиносӣ мебошад.

Тақриз дар асоси муқаррароти мавҷуда, ба хусус бандҳои 76, 77, 78, 
79 ва 81 Тартиби додани дараҷаҳои илмӣ, ки бо Қарори Ҳукумати 
Ҷумҳурии Тоҷикистон аз 30 - юми июни соли 2021, таҳти № 267 тасдиқ 
шудааст, таҳия ва пешниҳод гардидааст.

Диссертатсия муассисаи пешбар дар семинари васеи илмӣ - 
назариявии кафедраи ҳуқуқи граждании факултети ҳуқуқшиносии МБТО 

«Донишгоҳи (Славянии) Россия ва Тоҷикистон» муҳокима шудааст. Дар 

маҷлис иштирок доштанд: 13 нафар. Натиҷаи овоздиҳӣ: «тарафдор» - 13 

нафар, «зид» - 0 нафар, «бетараф» - 0 нафар. Суратмаҷлиси семинари 
васеи илмй-назариявӣ таҳти №6 аз 23 январи соли 2023.

Тақризи муассисаи пешбар аз ҷониби Носиров Хуршед Толибович - 

доктори илмҳои ҳуқуқшиносӣ, профессор, мудири кафедраи ҳуқуқи 
граждании факултети ҳуқуқшиносии МБТО «Донишгоҳи (Славянии) 

Россия ва Тоҷикистон» омода карда шуда, дар маҷлиси кафедра муҳокима 

ва ҷонибдорӣ карда шудааст. Дар маҷлис иштирок доштанд: 10 нафар.

Натиҷаи овоздиҳи: «тарафдор» - 10 нафар, «зид» - 0 нафар, «бетараф» - 0 

нафар. Суратмаҷлиси кафедра таҳти №6 аз 26 январи соли 2023.

Раиси семинари васеи илмӣ-назариявӣ: 
номзади илмҳои ҳуқуқшиносӣ, дотсенти 
кафедраи ҳуқуқи граждании факултети 
ҳуқуқшиносии МБТО «Донишгоҳи (Славянии) 

Россия ва Тоҷикистон»

Ташхисгар:
мудири кафедраи ҳуқуқи граждании факултети 

ҳуқуқшиносии МБТО «Донишгоҳи (Славянии) 
Россия ва Тоҷикистон», д.и.ҳ., (аз руйи ихтисоси 

12.00.03.- Ҳуқуқи гражданӣ; ҳуқуқи соҳибкорӣ; 

ҳуқуқи оилавӣ; ҳуқуқи байналмилалии 
хусусӣ (илмҳои ҳуқуқшиносӣ) профессор:

Аминова Ф.М.

Носиров X. Т.<7

Котиби ҷаласа:

номзади илмҳои ҳуқуқшиносӣ, дотсенти 
кафедраи ҳуқуқи граждании факултети 
ҳуқуқшиносии МБТО «Донишгоҳи (Славянии) 
Россия ва Тоҷикистон» Сидиқов Д.А.

имов А.А.

Имзои раиси ҷаласа, ташхисгар ва котиби
ҷаласаро тасдиқ менамоям:
Сардори шуъбаи кадрҳои МБТО

«Донишгоҳи (Славянии) Россия ва Тоҷикист

Суроға: 734000, шаҳри Душанбе, кӯчаи М.
«Донишгоҳи (Славянии) Россия ва Тоҷикистон». Тел.: (+992 37) 221 35 50;
Факс: (+992 37) 221 3530; Е-таП: р.гек1ога@тай.ги

а, 30. МБТО

ю


